
Azkeneko hilabeteak erakusten ari 
dira ez dela egia egoera ekonomikoa 
hoberantz joan eta industria krisia-
ren tuneletik irteten ari denik, admi-
nistrazio publikoak –Iñigo Urkulluk 
zuzentzen duena barne– hori haiza-
tu nahi duen arren. Azken egunotan 
bi ekitaldi garrantzitsu izan ditugu: 
euskal sindikatuek Bilbon deituriko 
manifestazioa eta Maiatzaren Lehe-
na. Bi kasuetan langile klaseak eta 
herritarrek egungo egoera salatu 
dute eta eskatu dute gure industria 
defendatzeko, garai berrietara ego-
kitutako politiken bidez. Desindus-
trializazioak gehien zigortutako es-
kualdeetako langileek (Ezkerraldea, 
Oarsoaldea, Aiara, Sakana...) hartu 
dute parte manifestazioetan. Datu 
estatistiko bat: 2007tik 2013ra eus-
kal industriak 75.000 lanpostu galdu 
ditu, eta 2013tik hona beste milaka 
batzuk izan dira. 

Herri batek ez du etorkizunik in-
dustriarik gabe. Gure industria de-
fendatzeko, soinean dituen egitu-
razko arazoak aztertu behar dira, 
soilik horrela aurkituko baititugu 
irtenbideak: dibertsifikazio falta, 
multinazionalekiko menpekotasuna, 
sektore tradizionalen gehiegizko pi-
sua, finantziazio falta, jabetzaren eta 
produkzio zentroen deslokalizazioa, 
eta gakoak diren alorretan botere 
publikoen parte-hartze eskasa.

Administrazioek eta aurrezki ku-
txek euren partaidetzak saldu di-
tuzte enplegu-sustatzaile diren 
hainbat enpresatan, Arcelor kasu, 
eta hori ez da gure industria defen-
datzea. Euren etorkizuna multina-
zionalen esku uztea da hori. Orain 
kexu gara enpresen jabetza eta era-
bakiguneak deslokalizatzen ari di-
relako, eta hori ez da gertatzen ari 
soilik altzairuaren munduan. Gure 
industria defendatzeko alferrik da 
propaganda egin eta Confebasken 
bozeramaile izatea.

Ikastetxe ugaritan irakasle klaustroa bil-
tzeke dago oraindik, baina Eusko Jaurla-
ritzak proposatutako Lehen Hezkuntza-
ko 3. mailako azterketa ez egitea adostu 
dute jada 120 ikastetxetan, Hezkuntza 
Plataformen Topagunearen arabera. Na-
farroan ere bada mugimendurik 3. eta 6. 
mailako azterketen kontra.

LHko 3. mailako ebaluazio-diagnostikoa, 
Heziberri planean jasoa, hautazkoa dela 
esan du Cristina Uriarte Eusko Jaurlaritza-
ko Hezkuntza sailburuak. Ardura guztia 
ikastetxearen bizkar uztea kritikatu dute, 
ordea, sindikatu eta guraso elkarteek. Ikas-
tetxe batzuetan zuzendaritzak hartu du 
edo hartuko du erabakia, beste batzuetan 
irakasle klaustroak, eta bada Eskola Kon-
tseiluan erabakiko duenik ere. Proba egitea 
adostuz gero, bi aukera daude: ISEI-IVEI 
(Irakas-Sistema Ebaluatu eta Ikertzeko 
Erakundea) eta Berritzeguneek batera 
prestatu duten eredua, edo ikastetxeak be-
rak prestaturiko azterketa. Bigarren kasu 
horretan, emaitzak ez lirateke aintzat har-
tuko diagnostikorako. Malgutasun horren 
pean ikastetxe ahalik eta gehienetan azter-
keta egin dezatela lortzea –eta beraz “hel-
burua lortu dutela esatea”– da Jaurlaritza-
ren asmoa, sindikatu eta guraso elkarteen 
iritziz. Hautazkoa izan arren, proba egin 
dezaten “ikuskarien aldetik presio handia” 
egon dela gaineratu dute Steilas irakasle 
sindikatutik. Maiatzean zehar egingo dira 
proba hauek, eta maiatzaren 27 da emaitza
-datuak sartzeko azken eguna.

Gurasoek planto egin dezakete
Ikastetxeak deliberatu dezake azterketa 
egitea, baina ikasle baten gurasoek edo 
gehiagok planto egitea erabaki dezakete 
(iaz bezala), proba ez egitea alegia, eta 
euren seme-alaben prozesu akademi-
koan ez luke inolako ondoriorik izango.

Probaren aurka dago EHIGE eskola pu-
blikoko gurasoen elkartea (LHko 340 bat 
ikastetxe publiko daude EAEn). “Proba ho-
rren beharrezkotasunik” ez dutela ikusten 
dio Ikastolen Elkarteak (LHko 55 bat ikas-
tola daude EAEn). Kristau-eskolen kasuan, 
“printzipioz ez dugu probaren ez alde ez 
kontra egiten, ikastetxe bakoitzak erabaki 
dezala; gu beti legeak esaten duena konpli-
tzearen alde gaude” (EAEn 133 kristau-es-
kola ari dira Derrigorrezko Hezkuntzan).

Nafarroan, 6. mailakoei ere azterketa
EAEn bezala, Nafarroan ere ebaluazio diag-
nostikoa eta hautazkoa izango da 3. mailan, 
ikastetxearen bizkar. Egiteko asmorik ez 
dutenen daturik ez da bildu Nafarroan, bai-
na adibidez Sortzen euskal eskola publiko 
berriaren barruko ikastetxeek ezezko ja-
rrera agertu dute. LH duten 177 ikastetxe 
daude Nafarroan sare publikoan, eta beste 
15 ikastola. Horrez gain, 6. mailan ere egin-
go da proba bat, Nafarroako Gobernuak 
berak diseinatua. “Ez dakigu itxurakeria 
ez ote den. Gure ikasleen konpetentziak 
aztertzeko ebaluazio propioa ez dugu gaiz-
ki ikusten, baina behar eta asmoak ondo 
definitzea eskatzen dugu; susmagarria da 
LOMCEk eskatzen duen adin berberetan 
planteatzea ordezko azterketak”, dio Kepa 
Yécora Nafarroako Steilasko kideak.

Jada 120 dira LH 3ko proba 
ez egitea erabaki duten eskolak

